
DON MAHSULOTLARI KORXONALARIDA 

SHAKLLANTIRISHNING NAZARIY-
METODOLOGIK ASOSLARI
Aipova Iroda Ikramovna
Toshkent davlat texnika universiteti 
Sanoat iqtisodiyoti va menejmenti kafedrasi  mustaqil izlanuvchisi
E-mail: irodaaipova87@gmail.com
ORCID: 0009-0006-9951-351X

Annotatsiya. Maqolada don mahsulotlari korxonalarida resurslar samaradorligini shakllantirishning 
nazariy va metodologik asoslari tizimlashtirilgan. Tadqiqotda resurs samaradorligi tushunchasining iqtisodiy 
mazmuni klassik iqtisodiy qarashlardan zamonaviy chegaraviy va koʻp mezonli yondashuvlargacha boʻlgan 
evolyutsiyasi tahlil qilinadi. Donni qabul qilish, saqlash, tozalash, konditsionerlash, maydalash, elash va 
qadoqlash jarayonlarining resurs intensivligi nuqtayi nazaridan oʻziga xosligi ochib beriladi. Texnik, taqsimot, 
iqtisodiy, miqyos va dinamik samaradorlik kategoriyalari oʻzaro bogʻliqlikda koʻrib chiqilib, DEA, SFA, Malmquist 
indeksi, OEE, ishlab chiqarish funksiyalari hamda integral koʻrsatkichlardan foydalanishning metodologik 
imkoniyatlari qiyosiy tahlil qilinadi. Muallif tomonidan don mahsulotlari korxonalarida resurslar samaradorligini 
shakllantirishning konseptual modeli taklif etilib, unga texnologik, tashkiliy-boshqaruv, bozor, institutsional va 
raqamli-innovatsion omillar kiritiladi.

Kalit soʻzlar: don mahsulotlari korxonalari, resurs samaradorligi, resurs intensivligi, texnik samaradorlik, 
taqsimot samaradorligi, DEA, SFA, Malmquist indeksi, OEE, resurs tejash, ishlab chiqarish samaradorligi.

Аннотация. В статье систематизированы теоретические и методологические основы формирования 
эффективности использования ресурсов на предприятиях по производству зерновой продукции. В 
исследовании анализируется эволюция экономического содержания понятия ресурсной эффективности 
от классических экономических представлений до современных граничных и многокритериальных 
подходов. Раскрыта специфика процессов приёмки, хранения, очистки, кондиционирования, измельчения, 
просеивания и упаковки зерна с точки зрения их ресурсоёмкости. Категории технической, аллокативной, 
экономической, масштабной и динамической эффективности рассматриваются во взаимосвязи, а также 
проведён сравнительный анализ методологических возможностей применения DEA, SFA, индекса 
Малмквиста, OEE, производственных функций и интегральных показателей. Автором предложена 
концептуальная модель формирования эффективности использования ресурсов на предприятиях по 
производству зерновой продукции, включающая технологические, организационно-управленческие, 
рыночные, институциональные и цифровые инновационные факторы.

Ключевые слова: предприятия по производству зерновой продукции, ресурсная эффективность, 
ресурсоёмкость, техническая эффективность, аллокативная эффективность, DEA, SFA, индекс 
Малмквиста, OEE, ресурсосбережение, эффективность производства.

Abstract. The article systematizes the theoretical and methodological foundations of resource-use 
efficiency in grain-processing enterprises. The study analyzes the evolution of the economic meaning of 
resource efficiency from classical economic perspectives to modern frontier and multi-criteria approaches. 
The specific features of grain receiving, storage, cleaning, conditioning, milling, screening, and packaging 
processes are examined from the perspective of resource intensity. Technical, allocative, economic, scale, and 
dynamic efficiency are considered in an integrated manner, while the methodological potential of DEA, SFA, 
the Malmquist index, OEE, production functions, and composite indicators is comparatively analyzed. The 
author proposes a conceptual model for developing resource-use efficiency in grain-processing enterprises, 
incorporating technological, organizational and managerial, market, institutional, and digital-innovation factors.

Keywords: grain-processing enterprises, resource-use efficiency, resource intensity, technical efficiency, 
allocative efficiency, DEA, SFA, Malmquist index, OEE, resource conservation, production efficiency.

K I R I S H
Jahon iqtisodiyotida ishlab chiqarish resurslarining cheklanganligi sharoitida iqtisodiy oʻsishni faqat 

ishlab chiqarish hajmini kengaytirish orqali taʼminlash imkoniyatlari qisqarib bormoqda. Shu sababli korxona 
darajasida xomashyo, energiya, suv, mehnat, kapital va texnologik quvvatlardan qay darajada oqilona 
foydalanilayotganini aniqlash sanoat iqtisodiyotining muhim masalalaridan biridir. Ayniqsa, don mahsulotlarini 
qayta ishlash korxonalarida xomashyo va energiya oqimlarining katta hajmi, texnologik jarayonlarning ketma-
ketligi hamda saqlash va tashish bosqichlaridagi yoʻqotishlar resurs samaradorligini alohida ilmiy kategoriya 
sifatida koʻrib chiqishni talab etadi. Don mahsulotlari sanoati oziq-ovqat xavfsizligi, qayta ishlash sanoati va ichki 
bozorni barqaror taʼminlash bilan bevosita bogʻliq. Dissertatsion tadqiqotda qayd etilganidek, mazkur tarmoqda 
resurslardan samarali foydalanish masalasi xomashyo, energiya, suv, mehnat va kapitalning cheklanganligi 
bilan birga texnologik eskirish, raqamli monitoringning yetarli darajada rivojlanmaganligi va ishlab chiqarish 
yoʻqotishlari bilan ham belgilanadi. 

M A V Z U G A  O I D  A D A B I Y O T L A R  S H A R H I
Resurs samaradorligi nazariyasining dastlabki asoslari klassik siyosiy iqtisod maktabi vakillarining mehnat 

unumdorligi, ixtisoslashuv va cheklangan resurslardan foydalanish haqidagi qarashlariga borib taqaladi. A. 
Smit mehnat taqsimoti va ixtisoslashuvning unumdorlikka taʼsirini asoslagan boʻlsa, D. Rikardo resurslarni 
nisbiy ustunliklarga muvofiq taqsimlashning iqtisodiy afzalliklarini koʻrsatgan. A. Marshall chegaraviy tahlil 
orqali resurslardan foydalanishning iqtisodiy qarorlar bilan bogʻliqligini chuqurlashtirgan, V. Pareto esa 
resurslarni shunday taqsimlash holatini optimal deb qaraganki, bir subyektning holatini boshqasining holatini 
yomonlashtirmasdan yaxshilash mumkin boʻlmaydi. Samaradorlikni bevosita oʻlchash metodologiyasida M. 
Farrellning 1957-yildagi tadqiqoti muhim burilish yasadi. Farrell ishlab chiqarish samaradorligini mavjud ishlab 
chiqarish imkoniyatlari chegarasiga nisbatan baholash gʻoyasini ilgari surdi. 

T A D Q I Q O T  M E T O D O L O G I YA S I
Tadqiqot nazariy-metodologik xarakterga ega boʻlib, unda tizimli tahlil, qiyosiy tahlil, ilmiy abstraksiya, 

induksiya va deduksiya, tasniflash, sintez, sabab-oqibat tahlili hamda konseptual modellashtirish usullaridan 
foydalanildi. Nazariy manbalar uch guruhga ajratildi: samaradorlik nazariyasining fundamental ishlari; ishlab 
chiqarish samaradorligini oʻlchash metodlari; oziq-ovqat va donni qayta ishlashda resurs samaradorligi boʻyicha 
zamonaviy tadqiqotlar. Resurs samaradorligini umumlashtiruvchi boshlangʻich iqtisodiy nisbat quyidagicha 
ifodalanishi mumkin:

RE = Y / ΣwᵢXᵢ
bu yerda:
RE — resurslardan foydalanish samaradorligi; 
Y — ishlab chiqarish natijasi yoki qoʻshilgan qiymat; 
Xᵢ — i-resurs sarfi; 
wᵢ — resurslarning iqtisodiy yoki normativ ogʻirligi. Mazkur umumiy koʻrinish alohida resurs koʻrsatkichlarini 

yagona iqtisodiy natija bilan bogʻlash imkonini beradi.

T A H L I L  V A  N A T I J A L A R
1. Don mahsulotlari korxonalarida resurs samaradorligining iqtisodiy mohiyati
Don mahsulotlari korxonalarida resurs samaradorligi faqat resurs sarfining kamayishi emas. Korxona 

bir birlik xomashyo, energiya, mehnat va kapitaldan qancha miqdorda sifatli, sotiladigan va iqtisodiy qiymat 
yaratadigan mahsulot olishi bilan tavsiflanadi. Shu sababli samaradorlikning iqtisodiy mazmuni “minimal resurs 
— maksimal mahsulot” formulasi bilan cheklanmay, “optimal resurs kombinatsiyasi — barqaror qiymat yaratish” 
tamoyili asosida talqin qilinishi kerak.

Mazkur yondashuvda ekologik natijalar alohida qoʻshimcha mezon sifatida kiritilishi mumkin. Chunki suv, 
energiya va xomashyo sarfini kamaytirish bilan bir qatorda chiqindi va emissiyalarni qisqartirish korxonaning 
umumiy resurs yuklamasini pasaytiradi. Shu nuqtayi nazardan, resurs samaradorligi iqtisodiy va ekologik 
natijalarni birlashtiruvchi koʻp oʻlchovli kategoriya sifatida qaralishi maqsadga muvofiq.

2. Donni qayta ishlash texnologiyasining resurs intensivligi
Don mahsulotlari ishlab chiqarish jarayoni ketma-ket texnologik bosqichlardan tashkil topadi. Xomashyoni 

qabul qilish va saqlashda logistika, ombor sigʻimi, elevator uskunalari va namlik nazorati; tozalash va 
konditsionerlashda mexanik ajratish va namlash; maydalash va elashda elektr energiyasi va uskunalar quvvati; 
qadoqlashda material va mehnat resurslari asosiy omillarga aylanadi. Shu sababli korxonaning umumiy resurs 

samaradorligini faqat yakuniy mahsulot tannarxi orqali baholash texnologik yoʻqotishlarning qaysi bosqichda 
paydo boʻlayotganini koʻrsatmaydi. Bühlerning tegirmon texnologiyalari boʻyicha materiallarida donni qayta 
ishlash zanjiri qabul qilish va saqlash, tozalash va konditsionerlash, maydalash-elash hamda tayyorlash-
qadoqlash kabi asosiy bosqichlarga ajratiladi. Dissertatsiyada ham texnologik zanjirning ushbu xususiyati resurs 
intensivligini tahlil qilish uchun asos qilib olingan. Bu jarayonlarning har birida resurslar tarkibi va yoʻqotishlar 
manbai turlicha boʻlgani sababli jarayonlar kesimida baholash boshqaruv qarorlari uchun ancha informativ 
hisoblanadi. Shu asosda don mahsulotlari korxonasining resurs samaradorligini quyidagi zanjir koʻrinishida 
ifodalash mumkin: “xomashyo sifati → saqlash yoʻqotishlari → texnologik qayta ishlash → energiya sarfi → 
mahsulot chiqimi → qoʻshimcha mahsulotlar → sotiladigan qiymat”. Zanjirning biror boʻgʻinidagi samarasizlik 
boshqa boʻgʻinlarga ham taʼsir qiladi. Masalan, xomashyo namligi meʼyoridan chetga chiqishi energiya sarfi, 
maydalash rejimi va mahsulot chiqimiga bir vaqtning oʻzida taʼsir qilishi mumkin (1-jadval).

1-jadval.
Resurs samaradorligining nazariy turlari va ularning don korxonalaridagi talqini

Samaradorlik turi Nazariy mazmuni Don mahsulotlari korxonasidagi talqin

Texnik Mavjud texnologiya sharoitida resurslardan 
maksimal chiqim olish

Bir xil xomashyo va quvvatda mahsulot chiqimini 
maksimal darajaga yaqinlashtirish

Taqsimot Resurslarni narx va chegaraviy mahsuldorlikka 
mos optimal taqsimlash

Energiya, mehnat, xomashyo va kapitalning 
iqtisodiy jihatdan maqbul kombinatsiyasi

Iqtisodiy Texnik va taqsimot samaradorligining birligi Mahsulot birligiga toʻgʻri keladigan xarajatni 
minimallashtirish va qiymat yaratishni oshirish

Miqyos Ishlab chiqarish hajmi oʻzgarishining birlik 
xarajatlarga taʼsiri

Tegirmon quvvatidan optimal foydalanish va 
doimiy xarajatlarni mahsulot hajmiga taqsimlash

Dinamik Vaqt boʻyicha unumdorlik va texnologik 
samaradorlik oʻzgarishi

Modernizatsiya, raqamlashtirish va yangi 
texnologiyalarning unumdorlikka taʼsiri

Jadvaldan koʻrinadiki, samaradorlik turlarini bir-biridan ajratish metodologik jihatdan zarur. Masalan, korxona 
ishlab chiqarish hajmini oshirib, miqyos samaradorligini yaxshilashi mumkin, biroq xomashyo yoʻqotishlari yoki 
energiya sigʻimi oshsa, texnik samaradorlik pasayishi ehtimoli mavjud. Shuning uchun bitta koʻrsatkich asosida 
umumiy xulosa chiqarish metodologik xatoga olib kelishi mumkin.

X U L O S A  V A  T A K L I F L A R
Don mahsulotlari korxonalarida resurs samaradorligi koʻp oʻlchovli iqtisodiy kategoriya boʻlib, uni faqat 

tannarx yoki alohida resurs sigʻimi bilan ifodalash yetarli emas. Samaradorlik texnik, taqsimot, iqtisodiy, 
miqyos, dinamik va ekologik jihatlarning oʻzaro bogʻliqligida shakllanadi. Donni qabul qilish, saqlash, 
tozalash, konditsionerlash, maydalash, elash va qadoqlash bosqichlari turli resurs intensivligiga ega. Shu 
sababli korxona darajasidagi yakuniy koʻrsatkichlarni texnologik jarayonlar kesimidagi koʻrsatkichlar bilan 
toʻldirish zarur. Resurs samaradorligini baholashda DEA va SFA texnik samaradorlikni, Malmquist indeksi 
dinamik oʻzgarishni, OEE uskunalar darajasidagi operatsion samaradorlikni, Cobb–Douglas funksiyasi esa 
ishlab chiqarish omillari taʼsirini aniqlashga xizmat qilishi mumkin. Integral indekslar esa ushbu natijalarni 
korxona darajasida umumlashtirish imkonini beradi. Resurs samaradorligini shakllantiruvchi omillarni 
texnologik, tashkiliy-boshqaruv, bozor, institutsional va raqamli-innovatsion guruhlarga ajratish korxonaning 
ichki va tashqi determinantlarini birgalikda tahlil qilish imkonini beradi. Don mahsulotlari korxonalarida 
resurs samaradorligini aylanma iqtisodiyot tamoyillari bilan bogʻlash, xususan kepak, siniq don va boshqa 
qoʻshimcha oqimlardan iqtisodiy qiymat yaratishni baholash metodologiyani takomillashtirishning istiqbolli 
yoʻnalishi hisoblanadi. Kelgusidagi tadqiqotlarda taklif etilgan nazariy modelni OKMK yoki boshqa yirik sanoat 
korxonalarida emas, aynan don mahsulotlari korxonalari maʼlumotlari asosida panel yoki korxonalararo DEA/
SFA tahlili bilan empirik tekshirish maqsadga muvofiq. Bu nazariy xulosalarning statistik mustahkamligini 
oshiradi.

